ޔައުމިއްޔާ
މާލިއްޔަތު ކޮމިޓީގެ 29 ވަނަ ބައްދަލުވުން. (12.07.2010)

ރިޔާސަތުން ވާހަކަދެއްކެވުން:

`. މާލިއްޔަތު ކޮމިޓީގެ 29 ވަނަ ބައްދަލުވުމަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ ދަންނަވަން. އަޅުގަނޑު ފުރަތަމަ ފުރުޞަތު މި ހުޅުވާލަނީ އިދާރީ އެއްވެސް މައްސަލަ އެއް ވާނަމަ، އެ މައްސަލައަކާ ބެހޭ ގޮތުން މަޝްވަރާކުރެއްވުމަށް 5 މިނެޓުގެ ފުރުޞަތެއް. ޔާމީން. 
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

ކުރީ ދުވަހެއްގައި ވެސް މި ކޮމިޓީގައި އަޅުގަނޑު ފާޅުކޮށްފައި ވާނެ މައްސަލަ އެއް. އެއީ މިނިސްޓްރީ އޮފް ފިނޭންސުން މާލިއްޔަތު ޤާނޫނާ ފްލީ މިހާރު ކޮމްޕްލައި ވޭތޯ. އެކަމުގެ ކަށަވަރުކަން އަޅުގަނޑުމެން ހޯދަން އެބަޖެހޭ. އެކަމުގެ ކަށަވަރުކަން އެބަ ހޯދަންޖެހޭ. ދެން ދެވަނަ ކަމަކީ މާލިއްޔަތު ޤާނޫނުގެ ދަށުން ހަދަންޖެހޭ ހުރިހާ ގަވާއިދުތައް ހަދާފައި މިތަނަށް ފޮނުވާފައި ހުރިތޯ އެކަން އަޅުގަނޑުމެން ކަށަވަރުކުރަންޖެހޭ. އަޅުގަނޑަށް ވިސްނޭގޮތުން ވެއްޖެއްޔާ މާލިއްޔަތު ކޮމިޓީގައި މިހިރަ މަަސައްކަތްތައް އަޅުގަނޑުމެންނަށް ކުރިއަށް ގެންދެވިދާނެ. އެހެންނަމަވެސް، މާލިއްޔަތު ކޮމިޓީގެ އެންމެ ބޮޑު މެންޑޭޓަކީ ޙަޤީޤަތުގައި ދައުލަތުގެ މާލީކަންކަން ހިނގާ ނުހިނގާ ގޮތް ބެލުން. އެހެންވީމާ، މިކަންކަން ކުރުމަށް ޤާނޫނުތަކުގައި ކަނޑައަޅާފައި އެހެރަ ކަންކަން ހުންނަންވާނީ މިހާރު މިނިސްޓްެރީ އޮފް ފިނޭންސްގައި ނިމިފައި. ނުވާ ކަމަށް ވަންޏާ އެކަން ނުނިމޭ ކަމަށް ވަންޏާ އެއާ ދޭތެރޭ އަޅުގަނޑުމެން ގޮތެއް ނިންމާފައި މަޖިލީހުގެ ފްލޯރ އަށް އެ މައްސަލަ ގެންނަންވާނެ. އެހެން ނޫން ކަމަށް ވަންޏާ ހަމަ ވަރަށް ތަފާތު ގޮތްގޮތަށް ކަންތައް ކުރުމުގެ ފުރުޞަތު މި ލިބިގެންދަނީ. މިސާލަކަށް ހަމަ ޖީ.އެމް.އާރުގެ ކަންތައްތަކަކީ ވެސް ހަމަ މިގޮތަށް ދާ މައްސަލަ އެއް. އެހެންވީމާ، މިކަހަލަ ބޮޑެތި މައްސަލަތައް މި ދަނީ މާލިއްޔަތު ޤާނޫނު ފްލީ އޮޕަރޭޝަނަލް ވެސް ނުވާތީ. އަދި މާލިއްޔަތު ޤާނޫނުގެ ދަށުން ހަދަންޖެހޭ ގަވާއިދުތައް ވެސް ހެދިފައި ނެތީމަ. އަޅުގަނޑު ދާދި އިހަށްދުވަހު ބެލިން އޭ.ސީ.ސީއަށް ހުށަހެޅިފައި އޮތް މައްސަލައަކާ ގުޅިގެން މާލިއްޔަތު ޤާނޫނުގެ 7 ވަނަ މާއްދާގެ ދަށުން ދައުލަތުގެ މުދާ ޑިސްޕޯސްކުރުމަށް ހަދާފައި ހުރި ގަވާއިދުތައް. މި ގަވާއިދުތަކުގައި މި ކަމާ ބެހޭ ވާހަކަތަކެއް ނެތް ލިޔެފަ އެއް. އަނެއްކާ ޤާނޫނުއަސާސީގައި 250 ގެ ކޮންމެވެސް މާއްދާއެއްގައި އެ ބުނާ ޤާނޫނެއް މިތަނަށް ފޮނުވާފަ އެއް ވެސް ނެތް. އެއީ ދައުލަތުގެ މިލްކިއްޔާތު މިގޮތަށް ވިއްކާލުމާއި، ދޫކޮށްލުމާއި ކުއްޔަށް ދިނުމާއި، މި ކަންކަމާ ބެހޭ ގޮތުން ހަދަންޖެހޭ ޤާނޫނު. ދެންހަމަ މިހާރު ވެސް ހަމަ މި ދަނީ ކުރީގައި ދާހެން އަރބިޓްރީކޮށް މިނިސްޓަރު ހަދާ ގަވާއިދެއްގެ ދަށުން ދާ ކަންތައްތައް. ދެން އެ ގަވާއިދުތައް ބެލޭނެ މާ ބޮޑު އިންތިޒާމުތަކެއް ހަމަޖެހިފައި އޮތް ކަމަކަށް އަޅުގަނޑަކަށް ގަބޫލެއް ނުކުރެވޭ. އެހެންނަމަވެސް، މާލިއްޔަތު ކޮމިޓީން ކުރާ މަސައްކަތުގައި އެ ގަވާއިދުތައް މި ތަނަށް ލިބިފައި ހުރި ކަމަށް ވަންޏާ ގަވާއިދުތައް މި މަދުވާ ކަމަށް ވަންޏާ އެކަން ކަމާ ދޭތެރޭ އަޅުގަނޑުމެން ގޮތްތަކެއް ނިންމަން އެބަ ޖެހޭކަން އަޅުގަނޑަށް ގަބޫލުކުރެވޭ. އެހެންވީމާ، އަޅުގަނޑު އަދިވެސް ހަމަ ރިކްއެސްޓުކުރަން މިނިސްޓްރީ އޮފް ފިނޭންސުން ހަދަން ޖެހޭ ހުރިހާ ގަވާއިދުތައް ހަދާފައި މިތަނަށް ގެނައުމަށާއި، މާލިއްޔަތު ޤާނޫނު ފްލީ ކޮމްޕްލައިކުރުމަށް ދެން ހަދަންޖެހޭ އެހެން ގަވާއިދުތައް ހެދިފައި ހުރިތޯ، ނޫންތޯ އެކަން އަޅުގަނޑުމެން ސާފުކޮށް ކޮންމެވެސް ގޮތަކަށް އެ ކަމާ ދޭތެރޭގައި އަޅުގަނޑުމެން ޢަމަލުކުރާނެ ގޮތްތަކެއް ނިންމަން އަޅުގަނޑު ހަމަ ހުށަހަޅަން މިއަދު ވެސް އަނެއްކާ. 
ރިޔާސަތުން ވާހަކަދެއްކެވުން:

އާދެ، މިހާރު މި ފިނޭންސަށް ލިޔެވިފައި އަޅުގަނޑުމެން ވަނީ މާލިއްޔަތު ޤާނޫނު ތަންފީޛުކުރުމަށްޓަކައި ދެވެން ހުރި ހުރިހާ ގަވާއިދެއް ވަނީ ހެދިފައިތޯ. އަދި އެ ކަންތައްތައް ކޮބައިތޯ ބަލަން. އަޅުގަނޑު އޭތި ފޮލޯރއަޕްކޮށްލާނަން. ދެން އެހެންވީމާ، އަޅުގަނޑު ބަލާނަން މި ހަފްތާ ތެރޭގައި ތި ވިދާޅުވި ހުރިހާ ގަވާއިދުތަކާ ހުރިހާ އެއްޗެއް ވަނީ މަޖިލީހަށް ލިބިފައިތޯ. ދެން އެހެންވީމާ، އަޅުގަނޑު އިރާދަކުރެއްވިއްޔާ ބުދަ ދުވަހަށް މަސައްކަތް ކޮށްދޭނަން. ޙަމްޒާ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ދެކޭގޮތުގައި އަޅުގަނޑުމެން މިހާރު ކުރަން މިއުޅެނީ ވަރަށް މުހިއްމު މަސައްކަތެއް އޮޑިޓަރ ޖެނެރަލް އަޅުގަނޑުމެން މި މަޤާމު ޢައްޔަންކުރަން. މި މުހިއްމު މަސައްކަތް ފެށިގެން ދާއިރުގައި އަޅުގަނޑުމެންގެ މުޤައްރިރާ ބެހޭ ގޮތުން އަޅުގަނޑުމެންނަށް ޕަބްލިކުގައި އިވިގެން ދިޔަ ފޯނުކޯލްތަކުން އެއީ ނައިބު މުޤައްރިރުގެ އަޑާ ވަރަށް ވައްތަރު އަޑެއްގެ ގޮތުގައި އަޅުގަނޑު ފާހަގަކުރަން. އަޅުގަނޑަކަށް ނޭނގެ އޭގެ ޙަޤީޤަތެއް…. އެކަން ވެސް އެއީ ބަލަންޖެހޭ ކަމެއް. އަދި ހަމައެއާއެކު އެ ކުރެވުނު ކަމަކީ ވެސް ހަމަ ޤާނޫނުއަސާސީއާ ޚިލާފު ކަމެއް ކަމުގައި ވެސް ހަމަ މި ފުރުޞަތުގައި ފާހަގަކުރާ ހާލު، އަޅުގަނޑު ދަންނަވާލަން ބޭނުންވަނީ އެ މައްސަލައާ ބެހޭ ކޮންމެވެސް ކަންތައްތަކެއް ހިންގަމުންދާތީ އަޅުގަނޑު އެދެމޭ ވަގުތީ ގޮތުން ނަމަވެސް މި މައްސަލަ ހިނގާއިރުގައި އަޅުގަނޑުމެން މި ކުރާ މަސައްކަތަށް ކްރެޑިބިލިޓީ ދިނުމަށްޓަކައި މި މައްސަލަ ވަގުތީ ގޮތުން ނަމަވެސް ނައިބު މުޤައްރިރު ގެންގޮސްދެއްވުމަކީ އަޅުގަނޑު އެދޭ ކަމަކަށް ވާތީ، އެ ވާހަކަ ދަންނަވާލީ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އަޅުގަނޑު މަސައްކަތްކުރަމުންދަނީ ޤާނޫނުއަސާސީ އާއި ޤާނޫނާއި މަޖިލީހުގެ ގަވާއިދާ އެއްގޮތަށް. އެ ގޮތަށް ކުުރާ މަސައްކަތުގެ ތެރެއަށް ސުވާލުކުރުމުގެ ފުުރުޞަތެއް ނޯންނާނެ. އާދެ، އިތުރު އިދާރީ މައްސަލަ އެއް ނެތީމަ އަޅުގަނޑު މިދަނީ އެޖެންޑާ ނަންބަރު 2 އަށް. އާދެ، އެއީ ދިވެހިރާއްޖޭގެ ޕެންޝަނާ ބެހޭ ޤާނޫނުގައި ވާ ގޮތުގެ މަތިން ދިވެހިރާއްޖޭގެ ރިޓަޔަރމަންޓު ޕެންޝަން ސްކީމަށް މަޖިލީހުގެ މެންބަރުންގެ މުސާރަ އިން ކޮންޓްރިބިއުޓުކުރުމާ ބެހޭ ގޮތުން އޮތް މައްސަލަ އެއް މި މައްސަލައަކީ. ދެން މީގައި ބެކްގްރައުންޑަކީ ޕެންޝަން އޮތޯރިޓީން މި އޮންނަނީ ސިޓީ އެއް ފޮނުއްވާފައި މަޖިލީހަށް. މަޖިލިސްގެ މެންބަރުންގެ މުސާރަ އިން ވެސް މި ފައިސާ ކަނޑަންޖެހޭނޭ. ސަބަބަކީ، ޕެންޝަނާ ބެހޭ ޤާނޫނުގައި މި އޮންނަނީ ދިވެހި ދައުލަތުގެ ބަޖެޓުން މުސާރަ ދޭ އެންމެހައި ފަރާތްތަކުން އެއަށް ކޮންޓްރިބިއުޓުކުރަންޖެހޭނޭ. ދެން މި މައްސަލަ އެޖެންޑާކުރެވިފައި ވަނިކޮށް މި ވީ ގޮތަކީ ޑެޑްލައިނެއް ދެއްވީ ޕެންޝަން އޮތޯރިޓީން މި މަހުގެ އަޅުގަނޑު ހަނދާންވަނީ 9 ވަނަ ދުވަހުގެ ކުރިން މި ފައިސާ ނުދައްކައިފިއްޔާ މި މުއައްސަސާ ޖޫރިމަނާ ކުރައްވާ ގޮތަށް. 11 ގެ ކުރިން. އެހެންވީމާ، ދެން އަޅުގަނޑު ބެލީ މި ކަމުގައި ސުޕްރީމް ކޯޓުގެ ފަނޑިޔާރުން ޢަމަލުކުރައްވާފައި ވަނީ ކޮންގޮތަކަށްތޯ. އެއީ ކޮންމެ ގޮތެއް ވިޔަސް މި ޤާނޫނު މާނަކުރުމުގައި އުޅޭ މައްސަލަ އެއް މައްސަލަ އަކީ. އެއީ އަޅުގަނޑުމެންނަކީ މުވައްޒަފުންތޯ ނުވަތަ ނޫންތޯ އެއެއް ކަނޑައެޅުމުގެ މައްސަލަ އެއް މައްސަލަ އަކީ. އެހެންވީމާ، އަޅުގަނޑު ބެލިބެލުމުގައި ސުޕްރީމް ކޯޓުގެ ފަނޑިޔާރުން ވަނީ އެ ބޭފުޅުންގެ މުސާރަ ޕެންޝަން ފަންޑަށް، ޕެންޝަން އޮތޯރިޓީ އަށް ދައްކަވަންޖެހޭ ފައިސާ ވޭތުވެދިޔަ 2 މަސް ދުވަސް ދައްކަވާފައި. އެހެންވީމާ، އަޅުގަނޑު ބެލީ ޤާނޫނު އިންޓަރޕްރިޓުކުރުމުގައި އެ ބޭފުޅުން ނިންމަވާފައި އެ ވާ ނިންމެވުމަކީ އަޅުގަނޑުމެން ގަބޫލުކުރަންޖެހޭނެ އެއްޗެއް ކަމަށް. އެހެންކަމަށްވުމާކު މިދިޔަ ދެ މަސް ދުވަހުގެ ފައިސާއާ އެއްކޮށް އެ ފައިސާ ދެއްކެވުމަށް އަމީންޢާއްމު އަޅުގަނޑު ކައިރީ އެހީމަ، އަޅުގަނޑު އަމީންޢާއްމުގެ ވެސް ހާޒިރުގައި މި މަޢުލޫމާތު ސާފުކުރީ. އެހެންވީމާ، މިހާރު މި އިޝޫ ވަނީ ވަކި ގޮތަކަށް ނިމިފައި. އެއީ މަޖިލީހުގެ މެންބަރުންގެ ވޭތުވެދިޔަ 2 މަސް ދުވަހުގެ ކޮންޓްރިބިއުޝަން ވެސް ދެއްކުމަށް. އެހެންވީމާ، ކޮންމެ މެންބަރެއްގެ މުސާރަ އިން 2975 ރުފިޔާ މީގެ ފަހުން ކެނޑިގެންދާނެ %7 ގެ ގޮތުގައި. އެހެންވީމާ، އެ ވާހަކަ ދަންނަވާލުމުން އަޅުގަނޑު ގަބޫލުކުރާ ގޮތުގައި އަޅުގަނޑުމެން މީގައި ނިންމަން އޮތް ނިންމުން މިހާރު މިވަނީ ނިންމިފައި. އެހެންވީމާ، އާދެ އެހެންވީމާ، ވޭތުވެދިޔަ 2 މަސް ދުވަހުގެ މުސާރަ ވެސް މި މަހުގެ މުސާރައިން ކަނޑާލުމާ ދޭތެރޭގައި މަޖިލީހުގެ އިދާރާ އިން މި ވަނީ އަޅުގަނޑުމެން ކައިރީގައި އެދިފައި. އެއީ މިހާރު މި 3 ވަނަ މަސް ފައިސާ ދައްކަންޖެހޭ. ދެން މި މަހު މުސާރަ ދޭއިރު މި %7 ކަނޑާފައި ދެވިދާނެ. އެކަމަކު ނުދެއްކި ދިޔަ 2 މަސް ދުވަހުގެ މުސާރަ ވެސް އުނިކުރަންވީ މި މަހުގެ މުސާރައިންތޯ. އެ ސުވާލު މިހާރު މި ވަނީ އުފެދިފައި. އެހެންވީމާ، މި ކަމުގައި ކޮމިޓީން އަޅުގަނޑަށް ލަފައެއް ދެއްވުން އެދެން! ޙަމްޒާ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، އަޅުގަނޑު ގަބޫލުކުރާގޮތުގައި ރައްޔިތުންގެ މަޖިލީހުގެ މެންބަރުންނަކީ މުވައްޒަފުންނެއް ނޫން. އެހެންވީމާ، އަޅުގަނޑު ދަންނަވާނީ އަޅުގަނޑަކަށް ގަބޫލެއް ނުކުރެވެއޭ އަދި މި ކަމުގައި އަޅުގަނޑު ދެކޭގޮތުގައި މިހާރު އަޅުގަނޑުމެންނަށް ޤާނޫނީ ލަފާ ދެއްވާ ބޭފުޅެއް ވެސް އެބަހުރި. ލީގަލް ކައުންސިލް. އެހެންވީމާ، އަޅުގަނޑަކަށް ނުފެނޭ ހަމަގައިމުވެސް ދައުލަތުގެ މުވައްޒަފުން ކަމެއް މެންބަރުންނަކީ. އެހެންވީމާ، ފުރަތަމައިނުން އެ ނުކުތާގެ ދަށުން އަޅުގަނޑެއް ގަބޫލެއް ނުކުރަން އެ ފައިސާ ދައްކަންޖެހޭނެ ކަމަކަށް ވެސް. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ޕެންޝަނާ ބެހޭ ޤާނޫނުގެ 26 ވަނަ މާއްދާ މާނަކުރުމުގެ ތެރޭގައި މި އޮތީ ދައުލަތުގެ މުވައްޒަފުން ކަމަށް ބުނެފައި ވަނީ ދައުލަތުގެ ބަޖެޓުން މުސާރަ ދޭ ކޮންމެ މުވައްޒަފެކޭ. އެހެންވީމާ، ނަޝީދު ދެން ޣަފޫރު. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑަށް މައިގަނޑު ގޮތެއްގައި މުޤައްރިރުގެ ނިންމުމަށް އެއްބަސްވެވޭ. އެހެންނަމަވެސް، އަޅުގަނޑަކަށް ނުފެނޭ ވޭތުވެދިޔަ ދެ މަހުގެ ފައިސާ އެއް މަހުން ކަނޑާކަށް. އެހެންވީމާ، އެ ކޮންމެވެސް ވަރަކަށް ބަހާލެވިއްޖެއްޔާ މެންބަރުން މިހާރު ވެސް ދާއިރާތަކަށް ވަރަށް ބޮޑެތި ޚަރަދުތައް ކުރައްވާ ހަމަ ހުރިހާ ބޭފުޅުން ވެސް. އެހެންވީމާ، ފަސޭހަފުޅުވާނެ ކަމަށް އަޅުގަނޑަށް ގަބޫލުކުރެވެނީ އެ ގޮތަށް ބަހާލެވިއްޖެއްޔާ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މިހާރު މި އަޅުގަނޑު ވެސް އުސޫލެއްގެ ގޮތުން ތި ދެއްކެވި ވާހަކަފުޅަށް ތާއީދުކުރަން. އެހެންނަމަވެސް، އަޅުގަނޑު ސާފުކޮށްލަން ބޭނުންވޭ މި ޕެންޝަނާ ބެހޭ ޤާނޫނު ފާސްވި ފަހުން ވެސް މި މަޖިލީހުގެ ބައެއް މެންބަރުން 20 އަހަރު ކުރައްވާފައި ވެސް މަޖިލީހުން ވަކިވެގެން ދިޔައިމަ ވެސް އެއްވެސް ރުފިޔާ އެއް ނުލިބޭ. އެހެންވީމާ، އަޅުގަނޑުގެ މުސާރަ އިން ލާރި ކަނޑަންޖެހޭނީ އަޅުގަނޑަށް ވަކިވީމަ ޕެންޝަން ލިބޭނެ ކަމުގެ ލިޔުމެއް ދިނުމަށް ފަހު. އެހެން ނޫނިއްޔަކާ އަޅުގަނޑެއް އެއް ބަހެއް ނުވާނަން އެކަން ކުރާކަށް. 

ރިޔާސަތުން ވާހަކަދެއްކެވުން:

އާދެ، އެ ޕެންޝަނާ ބެހޭ ޤާނޫނުގައި އެބަ އޮތް އެގޮތަށް ކަނޑާ ފައިސާއާ ދޭތެރޭ ޢަމަލުކުރެވޭނެ ގޮތް. މަސީޙު. 

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، ފުރަތަމަ ވާހަކައަކަށް ދަންނަވާލަން އޮތީ މިދިޔަ ރަމަޟާންމަހުގެ ޢިނާޔަތް ދިނުމުގައި ވެސް ރައްޔިތުންގެ މަޖިލީހުން ވަކި ގޮތެއް ކަނޑައަޅުއްވާފައޭ އޮތީ. އެ ގޮތަކީ ކޮބައިތޯ. އަޅުގަނޑަށް ހަނދާންވާ ގޮތުގައި އަޅުގަނޑުމެންނަކީ މުވައްޒަފުންނަށް ނުވޭ، އަޅުގަނޑުމެންނަކަށް ނުލިބޭ. އެހެންވީމާ، އޭތި ސާފުކޮށްލަން ބޭނުންވޭ. ދެވަނަ ވާހަކައަކީ ފަނޑިޔާރުންނަކީ އެއީ އެއްވެސް ޝައްކެއްނެތް ގޮތުގައި މުވައްޒަފުން. އެ މީހުންނަކީ މިހާރު ޤާނޫނުއަސާސީގައި ވާ ގޮތުން ވެސް 70 އަހަރު ވަންދެން ވަޒީފާގައި ދެމިތިބޭނެ ބައެއް. ދެން އެކަން އެ ގޮތަށް އޮންނައިރު ވަކި މުއްދަތަކަށް ކަނޑައެޅިގެން ހޮވޭ ބަޔަކާ ދޭތެރޭގައި ޕެންޝަންގެ ޢާއްމު އުސޫލު ހިނގާ ގޮތާއި ތަފާތު ގޮތަކަށް އެ ކަންތައް ހިނގާނީ. އަޅުގަނޑުމެން މި ދައްކާ ވާހައަކީ އެ މީހަކު ވަޒީފާގައި ހުރެ އެތައް ދުވަހެއް ވީމާ ގޮއްސާ އެ ލިބޭ އެއްޗަކާއި އަދި އެކަހަލަ ގޮތްތަކަކަށް ބަލައިގެން ޕެންޝަން ދޭ ވާހަކަ އެއް އެ ދައްކަނީ. އެހެންވީމާ، އެއާ ޚިލާފަށް ރައްޔިތުންގެ މަޖިލީހުގެ މެންބަރުންނަކީ އެއީ 5 އަހަރު ދުވަހަށް ހޮވާފައި ތިބޭ ބައެއް. ޓައިމް ބައުންޑު ބައެއް އެއީ. އެކަހަލަ މަޤާމުތަކުގައި މި ތިއްބަވާ ބޭފުޅުންނަކީ. ފަނޑިޔާރުންނެއް އެހެނެއް ނޫން. އެހެންވީމާ، އަޅުގަނޑުމެން ފަނޑިޔާރުން ނިންމެވި ނިންމެވުމަކާއި މި ކަމާ އަޅާކިޔޭނެ ކަމަކަށެއް އަޅުގަނޑު ގަބޫލެއް ނުކުރަން. ހަނދުމަފުޅު ހުންނާނެ ޕެންޝަނާ ބެހޭ ޤާނޫނު ފާސްކުރަމުން ދިޔަ ވަގުތު ކަނޑައެޅިގެން ރައްޔިތުންގެ މަޖިލީހުގެ މެންބަރުންނަށް  ޕެންޝަން ދޭން ފާސްކޮށްފައި ވަނިކޮށް ވެސް މި ތާނގައި ވެސް އެބަ ތިއްބެވި އެކަން ރަނގަޅަށް ހަނދުމަފުޅު ހުންނާނެ މީހުން. ޢާއްމު އުސޫލުން ރައްޔިތުންގެ މަޖިލީހުގެ ގަވާއިދު ހުއްދަ ނުދޭ ގޮތަކަށް ފާސްކޮށްފައި އޮތް ފާސްކުރުމެއް އަލުން ބާޠިލުކުރަން ވޯޓަށް އަހައިގެން އެ ބާޠިލު ވެސް ކޮށްފައި އޮތީ. ދަންނަވަން މި އުޅޭ ވާހަކައަކީ އެހެންވީމާ، އެބަ އިނގޭ 16 ވަނަ ރައްޔިތުންގެ މަޖިލީހުން ވެސް އެ ރައްޔިތުންގެ މަޖިލީހުގެ މެންބަރުންނާ ދޭތެރޭގައި ވަކި ގޮތަކަށް އެއީ މިދެންނެވިހެން ވަކި މުއްދަތަކަށް މި ހޮވާފައި ތިބޭ ބަޔަކަށް ވާތީވެ އެ މީހުންނަށް ވަކި ގޮތަކަށް ޕެންޝަން ދިނުމާ ބެހޭ އުސޫލަކާ ބެހޭ ގޮތުން ވާހަކަ ދެއްކިކަން. އަދި މިދެންނެވިހެން ފާސް ވެސް ކޮށްފައި. އެހެންނަމަވެސް، މިދެންނެވި ހާލަތު ދިމާވެގެން އެ ފާސްވުން ބާޠިލުވެގެން ދިޔައީކަން. އެހެންވީމާ، އަޅުގަނޑަށް ހީވަނީ މި ތަންކޮޅެއް އަޅުގަނޑުމެން ސީރިއަސްކޮށް ވިސްނާލަންޖެހޭ ކަމެއް ހެން. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ، ޢިއްޒަތްތެރި މެންބަރުން ދެންމެ ތި ދެއްކެވި ވާހަކަފުޅާ ގުޅިގެން އަޅުގަނޑު ފަނޑިޔާރުންގެ މިސާލު ނެގީ އެ ފަނޑިިޔާރުންނަށް ވާ ގޮތެއް ވާނޭ ބުނާކަށް ނޫން. މިހާރު ސުވާލު އުފެދުނީ ޤާނޫނުއަސާސީގެ 102 ވަނަ މާއްދާގެ ދަށުން މަޖިލީހުން މުސާރަ ކަނޑައަޅައި ހަމަޖައްސާ ފަރާތްތަކަކީ މުވައްޒަފުންތޯ ނުވަތަ ނޫންތޯ އެއީ. އެހެންވީމާ، އެ ގޮތުން 102 ވަނަ މާއްދާގެ ދަށުން އަޅުގަނޑުމެން މުސާރަ ކެނޑި ބައެއް ފަނޑިޔާރުންނަކީ ވެސް. އެހެންވީމާ، އެ އުސޫލުން އަޅުގަނޑުމެން ބެލީ. ދެން މީގައި އެއީ އަސްލު އޭރު ވީ ގޮތަކީ. ރިޔާޟު ރަޝީދު ދެން ޔާމީން. 
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު ދަންނަވަން ބޭނުންވަނީ ޕެންޝަން ސްކީމެއްގައި މި ބައިވެރިވަނީ ރައްޔިތުންގެ މަޖިލިސް މެންބަރުން. ދެން ޢާއްމުގޮތެއްގައި ދެން އަޅުގަނޑުމެންނަށް ޕެެންޝަން މި ލިބޭ ގޮތް އަޅުގަނޑުމެންނަށް އެބަ އިނގޭ. ވަކި މުއްދަތެއް ވީމަ. މާދަމާ ކަންނޭނގެ މިހާރު އަޅުގަނޑުގެ ކަންތައް އޮތް ގޮތުން މި މަޖިލީހުން ވަކިކުރާނީ. އެހެންވީމާ،  ދެން ވަކިކޮށްފިއްޔާ ބާކީ ހުރި ލާރިކޮޅު ވެސް އެ މީހުން ދޭނެ ކަމުގެ ޔަޤީންކަން ވެސް ލިބެންޖެހޭނެތާ އަޅުގަނޑުމެންގެ މުސާރައިން ކަނޑައިފި އެއްޗެއް. އެއީ އެއް ކަމެއް. އެ ޔަޤީންކަން ބޭނުން. އެއީ އެއް ކަމެއްގެ ޔަޤީންކަން. ދެން އެއާއެއްކޮށް ރައްޔިތުންގެ މަޖިލީހުގެ މުވައްޒަފުން އެބަ އޮތް މީގައި ހިމެނިފައި. ދެން ޙަމްޒާ ވެސް ފާހަގަކުރެއްވިހެން، ޙަމްޒާ އެއް ނޫން. މަސީޙު ފާހަގަކުރެއްވިހެން ރައްޔިތުންގެ މަޖިލިސްގެ މެންބަރުންނަށް ހަމަ ޕެންޝަން ޤާނޫނުގައި ކަނޑައެޅިފައި އޮއްވާ، ސިޔާސީ ނޫންނަމަ ކެންޕޭން ވަޢުދެއް ފުއްދުމަށްޓަކައި ބަޔަކު މީހުން ރައްޔިތުންނަށް ހެޔޮކަމެއް ކޮށްދިނުމަށްޓަކައި ކުރިކަމަކުން މުޅި ރައްޔިތުން މަޖިލީސް އެތައް ބައިވަރު މެންބަރުންތަކެއްގެ ޙައްޤު މި އޮތީ ގެއްލި ގޮސްފައި. އެހެންވީމާ، އަޅުގަނޑު ދަންނަވަން މި އުޅެނީ ރައްޔިތުންގެ މަޖިލީސް މެންބަރުންނަށް ޕެންޝަން ލިބޭނެ ގޮތަކަށް ޤާނޫނުގައި ކަނޑައެޅި ފާސް ވެސް ކުރެވިފައި އޮތޭ. އެހެންނަމަވެސް ފަހުން އޭރުގެ މަޖިލީހުގައި ހިމެނިވަޑައިގެންނެވި އެއް ބޭފުޅަކު ހުށަހަޅާ އަނެއް ބަޔަކު ތާއީދުކުރައްވައިގެން އެ އަލުން އަނބުރާ ނުވާ ކަމަކަށް ވީ ކަމަށް ހެދީއޭ. އެހެންވީމާ، އެ ހިސާބުން ފެށިގެން ރައްޔިތުންގެ މަޖިލީހުގެ މެންބަރުން ޤަބޫލުކޮށްގެން މިހާރު ތިބޭނެ ތިމަންނަމެންނަކަށް ޕެންޝަނެއް ނުލިބޭނޭ. ދެން މިހާރުގެ އިމްތިޔާޒުގެ ބިލެއް އެބަ އޮތް ރައްޔިތުންގެ މަޖިލީހުގެ މެންބަރުންގެ އިމްތިޔާޒުގެ ބިލެއް އެބަ އޮތް މަޖިލީހަށް ހުށަހެޅިފައި. ދެން އޭގެތެރެއިން އެކަން އައުމަކީ ވެސް އެކަށީގެންވާ ކަމެއް. ދެން މިހާރު ޕެންޝަން ސްކީމެއްގެ ދަށުން ދައުލަތުގެ ބަޖެޓުން މުސާރަ ދޭ ކޮންމެ މީހަކީ އެއީ ކަން މި ޙައްޤު ލިބިދޭންޖެހޭ ކަމަށް އޮންނަ އޮތުމުގައި އަޅުގަނޑަށް އެބަ ބޭނުންވޭ މިއާ ބެހޭ މަޢުލޫމާތު. މިސާލަކަށް މި މަޖިލީހުގައި 5 އަހަރު ނިންމުމަށްފަހުގައި ދެން ހަމަ ސަރުކާރުގެ އެ ޕެންޝަން ސްކީމުގެ ދަށުން އަބަދު އަޅުގަނޑަށް ލިބިލިބިތޯ ހުންނާނީ؟ ނޫންނަމަ މެންބަރުންނަށް އެ ލިބެމުންތޯ ދާނީ؟ ދެން މަޖިލީހުން ވަކިވާ ދުވަހާ ހަމައިން. މިއީ ކިހިނެއްތޯ މިކަން ހަމަޖެހިފައި އޮންނަ އުސޫލެއް. އެކަން އެބަޖެހޭ ބަލަން އެބަޖެހޭ. އެއީ އެކަން އެނގެންޖެހޭ. އަޅުގަނޑު މި ޤާނޫނެއް ނުބަލަން. އެއީ އަޅުގަނޑުގެ މައްސަލައެއް. ދެން އަޅުގަނޑަކަށް ނޭގެ މިއަދު އައިއިރަކު އެއް އައި ފަހުން އަޅުގަނޑަށް މި އެނގުނީ މި ކަމާކަން މި އުޅެނީ. އެހެންނަމަ އަޅުގަނޑު މި ޤާނޫނުގައި ބުނާ އެއްޗެހި ވެސް ކޮންމެވެސް ވަރަކަށް ބަލައިލާނަން. އެހެންވީމާ، އަދި މިއީ ސީދާ މެންބަރުންނާ ގުޅުންހުރި ކަމަކަށް ވާތީ އަޅުގަނޑަށް ހީވަނީ ހަމަ އަޅުގަނޑުގެ މާލިއްޔަތު ކޮމިޓީގެ މެންބަރެއްގެ ހައިސިއްޔަތުން އަޅުގަނޑު މިތަނަށް އައިމާ އަޅުގަނޑަށް އެނގުނީ މި ކަމާ އެބަ އޮތް ކަން ވާހަކަދައްކަން. އެހެންނަމަވެސް ޢިއްޒަތްތެރި މެންބަރުން ވެސް ބޭނުންފުޅު ވާނެ ކަންނޭނގެ އެ ބޭފުޅުންގެ މުސާރަ އިން މިވަރު އެއްޗެއް ކަނޑަމުންދާއިރުގައި މިކަން މާލިއްޔަތު ކޮމިޓީގައި އެޖެންޑާކުރެވިފައި އޮތް ކަމާއި، އެހެންވީމާ، މިކަން މިގޮތަށް ކުރުމާ ދޭތެރޭގައި އެ މެންބަރުން ދެކެނީ ކޮންގޮތެއްތޯ ބަލައިލަން. ހަމަ ކަނޑައެޅިގެން މާލިއްޔަތު ކޮމިޓީން މި ގޮތަށް ނިންމާ ނިންމުމަކާ ބެހޭ ގޮތުން. ދެންމެ ޢިއްޒަތްތެރި މެންބަރުން މި ތާނގައި ފާހަގަކުރެއްވި ގޮތަށް ޢަބްދުލްޣަފޫރު ފާހަގަކުރެއްވި ކަހަލަ ސުވާލުތަކެއް އައުން އެކަށީގެންވޭ. އަޅުގަނޑުމެން ކިހިނެއްހެއްޔޭ 77 މެންބަރުންގެ ޙައްޤަކާ ބެހޭ ގޮތުން އެ ބޭފުޅުންނަށް ލިބިވަޑައިގަންނަވާ މުސާރައިގެ އެއްޗެއް ކެނޑުމަށްޓަކައި އަޅުގަނޑުމެން އާނ ބަސް ބުނާނީ. ދެން އެ ބާރު އޮވެއްޖެއްޔާ އެކަން ކުރާނެ މި ތަނުން. ނުކުރާނެއެކޭ ނޫން. އެހެންނަމަވެސް އަޅުގަނޑު ހިތަށް އަރަނީ މިއާ ބެހޭ މަޢުލޫމާތެއް މެންބަރުންނަށް އަޅުގަނޑުމެން ފޯރުކޮށްދޭންޖެހޭނޭ. ފޯރުކޮށްދީފައި މި ކަމުގައި ދެކޭގޮތެއް ބަލައިލަން ސަރވޭ އެއް މެންބަރުންގެ ތެރޭގައި މެންބަރުން މި ކަމުގައި ދެކެވަޑައިގަންނަވާ ގޮތެއް ސާފުކޮށްލުމަކީ ކޮންމެހެން ކުރަންޖެހޭ ކަމެއް. ދެން އަޅުގަނޑުމެން ޤާނޫނަކުން އަޅުގަނޑުމެން މައްޗަށް ލާޒިމުކަމެއް ވެއްޖިއްޔަކާ މިކަމުން އަޅުގަނޑުމެން ސަލާމަތްވެވޭނެ ގޮތެއް ނޯންނާނެ. އެވެސް ބަަލަންޖެހޭ ޤާނޫނުގައި ހަމަ ކަނޑައެޅިގެން މީގެއިން ސަލާމަތްވެވޭނެ އެއްވެސް ގޮތެއް ނެތްތޯ. ހަމަ މީގެތެރެއަށް ވަންނަންޖެހޭތޯ މެންބަރުން. އެހެންވީމާ، މިކަހަލަ ބައެއް މަޢުލޫމާތުތައް އަޅުގަނޑުމެން ބޭނުންވޭ. ދެން އެހެންވީމާ، އެކަން މުޤައްރިރު ކޮށްލަ ދެއްވިއްޔާ އަޅުގަނޑަށް ވަރަށް ރަނގަޅު. ދެން ޖުމްލަ ގޮތެއްގައި މި ކަމާ ބެހޭ ގޮތުން މެންބަރުން ފާހަގަކުރެއްވިހެން އަޅުގަނޑުމެން ކަންބޮޑުވާންޖެހޭ ވާހަކަތަކެއް މިހާރު ލިބޭ މުސާރަ މި ބައި ކެނޑީމަ. ދެން އަޅުގަނޑަށް ރަނގަޅު މި މީޑިޔާގައި މި ދައްކާ ވާހަކަ ވެސް މި ބައި އުނިކޮށްގެން މިހާރު މެންބަރުންނަށް ލިބޭނީ 59000 ރުފިޔާއޭ. އެހެން ބުނެލެވޭ ގޮތަށް މީޑިޔާގައި ވެސް އެބައި ގެންނަން. އޭރުން މިހާރު ކޮންމެ މެންބަރަކާ ދިމާލަށް އެއްޗެއް ބުނާ ކޮންމެ ފަހަރަކު 62000 ރުފިޔާ މުސާރަ ނަގައިގެންނޭ. އެހެންވީމާ، ޙަޤީޤަތުގައި ވަރަށް ރަނގަޅު ކަމެއް މިއީ. ފަސްދޮޅަސް ފަހެއް ނުލިބޭ. 62500 ލިބެނީ. އެއީ ވެސް މީހުންނަށް އޮޅިފައި އޮންނަ ވަރަށް ބޮޑު އޮޅުމެއް. 62500 ލިބެނީ. އެކަމަކު 65000 ކިޔައިގެން ވާހަކަދައްކަނީ. އެހެންވީމާ، މި ލާރިކޮޅު ކަނޑައިފިއްޔާ ދެން 59000 ކޮންމެވެސް ވަރެއް ޖެހޭވަރު ހަދަމާ. އެއީ ވެސް ރަނގަޅު ގޮތެއް. ދެން ކޮންމެވެސް ގޮތަކުން އެބަޖެހޭ މި 62000 ރުފިޔާގެ ވާހަކަ ނުދައްކާ 50000 ހަމައަށް ދާން. އެއީ ވަޒީރަކަށް ވެސް މިހާރު އެބަ ލިބޭ 50000 ރުފިޔާއަށް ވުރެ ބޮޑު އެއްޗެއް އެބަ ލިބޭ. އެކަމަކު އެ ވާހަކަ އެއް ނުދައްކަވާ. އަދި އޭގެއިތުރުން އެ ބޭފުޅުން ތަންތަނަށް ވަޑައިގަންނަވާއިރު އެ ބޭފުޅުންގެ ޢާއިލާ އާއި އަދި އެ ބޭފުޅުންގެ ޓިކެޓާއި، އެ ބޭފުޅުންނަށް ކާރާއި، ޕެޓްރޯލާއި، ޑްރައިވަރުންނާއި، ވޮޗަރުންނާއި، ޕާކުކުރާނެ މަގުމަތިން ސަރަހައްދާ. މިއީ ހުރިހާ ކަންތައްތަކެއް. މި ވާހަކަ އެއް ނުދައްކާ. ހަމަ ރައްޔިތުންގެ މަޖިލީހުގެ މެންބަރަށް ހަމަ އެއްޗެއް ދީފި ކަމަށް ވެއްޖިއްޔާ އޭގެ މީހަކުގެ ފޯނުކޯލެއް އޮތަސް ވެސް އަދި ކުރިން ވިއްކާފައި އޮތް އެއްޗެއް އޮވެއްޖެއްޔާ އެ ވާހަކަ ވެސް ދައްކަނީ. ކުރީގެ ވަޒީފާގެ ގޮތުން ކޮށްފައި ހުރި ކަންތައްތަކަކީ އެއީ މަޖިލީހަށް އައިމަ ދައްކަންޖެހޭނެ ކަންތައްތަކުގެ ވާހަކަ އެއް ނޫން. އެހެންނޫންތޯ ސަލީމް! އެހެންވީމާ، މިކަހަލަ ބައިވަރު ކަންތައްތައް ހަމަ މެންބަރުންނަށް ހަމަ ހުތުރުވާ ގޮތަށް ދައްކަވަމުން އެބަ ގެންދަވާ. އެހެންވީމާ، މި ހުރިހާ ކަންތައްތަކުން މެންބަރުން ސަލާމަތްވާން އެބަޖެހޭ. އެހެންވީމާ، އަޅުގަނޑު ޖުމްލަ ގޮތެއްގައި އަޅުގަނޑު މިދެންނެވީ މި ކަމުގައި އަޅުގަނޑު ދެކޭ ގޮތް. އެހެންވީމާ، މުޤައްރިރު އަޅުގަނޑު މިދެންނެވި ބައެއް މަޢުލޫމާތުތައް ފުރިހަމަކުރުމަށްފަހުގައި މިއަށް ގޮތެއް ނިންމުން އަޅުގަނޑަށް އެ ގޮތަށް އަޅުގަނޑަށް ހަމަ، އަޅުގަނޑު ހުށަހަޅަން އެ ގޮތަށް މިކަންކަން. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ދަންނަވާލަން ބޭނުންވަނީ އަޅުގަނޑަށް ވެސް ހަމަ މި މަޢުލޫމާތު މިހާރު ނެތީމާ ދަންނަވާ ވާހަކަ އެއް. އަޅުގަނޑަށް ޤަބޫލުކުރެވޭ ގޮތުން ވެއްޖިއްޔާ ޕެންޝަނަކީ ވޮލަންޓްރީ ސްކީމެއް. އަޅުގަނޑުމެންނަކީ ޤާނޫނު ހަދާ މަޖިލީހުގެ މެންބަރުން. ދެން އަޅުގަނޑުމެންނަށް އަޅުގަނޑުމެން ޕެންޝަނަށް ފައިސާ ދައްކަންޖެހޭތޯ ނޫންތޯ އަޅުގަނޑުމެންނަށް ނޭގޭ ކަމަށް ވަންޏާ މިއީ ތަންކޮޅެއް ދެރަ މައްސަލަ އެއް. ދެން އެކަމަކު ޕެންޝަން އޮތޯރިޓީ ހިންގަންޖެހޭ މީހަކު ޤާނޫނު މާނަކޮށްފައި ރައްޔިތުންގެ މަޖިލީސް މެންބަރުން ދައްކަންޖެހެއޭ ބުނީމާ އަޅުގަނޑުމެން އެ މައްސަލައެއް މުޠާލިޔާކޮށް ނުލައި ފައިސާ ކަނޑާ ގޮތަކީ ވެސް އަޅުގަނޑަށް ހަމަޖެހޭ ގޮތަކަށް ނުވޭ. އެހެންވީމާ، އަޅުގަނޑު ސާފުކޮށްލަން ބޭނުންވަނީ މަޖިލީހުގެ މެންބަރުންގެ ކަންކަމާ ބެހޭ ކޮމިޓީން ނަމަވެސް ނޫނިއްޔާ މި ޤާނޫނީ ލަފާ ދޭ ފަރާތަކުން ނަމަވެސް ރައްޔިތުންގެ މަޖިލީސް މެންބަރުން މި ޕެންޝަން ސްކީމަށް ފައިސާ ދައްކަންޖެހޭތޯ ނޫންތޯ ފުރަތަމަ އެކަށައަޅަމާތޯއޭ. އެކަށައެޅީމަ ނޫންތޯއޭ ދެން ކަނޑާނެވަރެއް ނިންމާނީ. އެއީ އަޅުގަނޑަށް ހަމަ ލަފާކުރެވެނީ ޕެންޝަން ސްކީމު ތައްޔާރުކޮށްފައި އެ އޮތީ ވޮލަންޓަރީ ސްކީމެއްގެ ގޮތުގައޭ. ދެން ރައްޔިތުންގެ މަޖިލީސް މެންބަރުންގެ ދައުރު ހަމަވެގެން މަޖިލީސް މެންބަރުކަމުން ވަކިވުމާއި، ދައުލަތުގެ އެކި ފަރާތްފަރާތުގެ ވަޒީފާގައި ތިބޭ މީހުންގެ ވަޒީފާ ގެއްލުމާ މިއީ ވަރަށް ތަފާތު ގޮތަކަށް އޮންނަ ކަމެކޭ. އެހެންވީމާ، ޕެންޝަން ސްކީމް އެ ހިސާބުން އޮޕަރޭޓުކުރުން ހުއްޓާލާފައި ދެން އެ ފައިސާ އަށް ވާ ގޮތް އެއީ ދައުލަތުގެ އެހެން މުވައްޒަފުން ވަޒީފާ އިން ވަކިވީމަ ވާ ގޮތާއި ތަފާތޭ. ދައުލަތުގެ މުވައްޒަފުން ވަޒީފާ އިން ތަފާތު ގޮތްގޮތަށް ކެނޑީމާ އަންލޯފުލް ޑިސްމިސަލް ނޫނީ އެހެން ކަމެއްގައި އާބިޓްރޭޝަނަށާއި ޓްރައިބިޔުނަލްތަކަށް ދިޔުމުގެ ޖާގަ ވެސް އެބަ އޮވޭ. އެހެންވީމާ، އަޅުގަނޑަށް ޤަބޫލުކުރެވެނީ ޕެންޝަން އޮތޯރިޓީން ބުނާ އެއްޗެއް އަޅުގަނޑުމެން އެބަޖެހޭ ކަންނޭނގެ ބަލައިލަން. އެއީ އަޅުގަނޑުމެންނަކީ ޤާނޫނު ހަދާ މީހުންނަށް ވާތީ. އެހެންވީމާ، އެ ދިރާސާކޮށްލާފައި ޕެންޝަން ސްކީމުގައި ބައިވެރިވުމަކީ މެންޑޭޓްރީ ކަމެއް ކަމަށް ވަންޏާ ހަމަ މިހާރު މުޤައްރިރު ތި ހުށަހަޅުއްވާފައި އޮތް ގޮތަށް ގެންދަން އަޅުގަނޑު ތާއީދުކުރަން. އެކަމަކު ވޮލަންޓްރީ ސްކީމެއް ކަމަށް ވަންޏާ އަޅުގަނޑުމެންނަށް އެކަން އެނގި ތިބެގެން ކަމެއް ކުރިއްޔާ ކަންނޭނގެ ރަނގަޅުވާނީ. 

ރިޔާސަތުން ވާހަކަދެއްކެވުން:

އާދެ، އަޅުގަނޑަށް ދެން ކައުންސިލް ޖެނެރަލްގެ ލަފާ ވެސް މި ކަމުގައި ހޯދިދާނެ އިނގޭތޯ. އެ ބޭފުޅާ މާނަކުރައްވާ ގޮތަކީ ކޮބައިތޯ. އެހެންނަމަވެސް މި ޕެންޝަނާ ބެހޭ ޤާނޫނުގެ 12 ވަނަ މާއްދާގެ (ށ) ގައި މި ބުނަނީ ވަޒީފާ އަދާކުރާ މީހުންގެ ތެރެއިން ޕެންޝަން ލިބޭ އުމުރު ހަމަނުވާ ކޮންމެ މީހަކަށް މި ޤާނޫނުގައިވާ ގޮތުގެ މަތިން ޕެންޝަން ދިނުމަށްޓަކައި ދިވެހިރާއްޖޭގެ ރިޓަޔަމަންޓު ޕެންޝަން ސްކީމުގައި ބައިވެރިކުރުވުމަކީ ވަޒީފާ ދޭ ފަރާތުގެ މައްޗަށް ލާޒިމުކަމެކޭ. އަދި މި ސްކީމުގައި ބައިވެރިވުމަކީ ވަޒީދާ އަދާކުރާ ފަރާތުގެ މައްޗަށް ލާޒިމުކަމެކޭ. ވަޒީފާ އަދާކުރާ ފަރާތުން ޕެންޝަން ކޮންޓްރިބިޔުޝަނުގައި ދައްކަންޖެހޭ ފައިސާ ކަނޑާނެ ގޮތް ވަޒީފާގެ އެއްބަސްވުމުގައި ބަޔާންކުރަންވާނޭ. ދެން މީގައި ދައުލަތުގެ މުވައްޒަފުންގެ މާނައިގައި މި އޮންނަނީ ދައުލަތުގެ މުވައްޒަފުން ކަމުގައި ބުނެފައި ވަނީ ދައުލަތުގެ ބަޖެޓުން މުސާރަދޭ ކޮންމެ މުވައްޒަފަކަށޭ. އެހެންވީމާ، ދައުލަތުގެ ބަޖެޓުން އަޅުގަނޑުމެންނަށް މުސާރަ ދޭކަމަށްޓަކައި އަޅުގަނޑުމެން މުވައްޒަފުންނަށް މި ވަނީ. ދެން ހަމަ 12 ވަނަ މާއްދާގެ (ނ) ގައި މި ބުނަނީ މި މާއްދާގެ (ށ) އެއީ އަޅުގަނޑު ކުރިން ދެންނެވި (ށ). މި މާއްދާގެ (ށ) އާއި ޚިލާފުވުމަކީ ކުށެކޭ. އެހެންވީމާ، މިހާރު މިއީ ނިކުމެގެން އުޅޭ މައްސަލަ އަކީ. އެހެންވީމާ، އަޅުގަނޑަށް ކައުންސިލް ޖެނެރަލްގެ ލަފާ މި ކަމުގައި ހޯދިދާނެ. ހޯދާފައި އަލުން މައްސަލަ ގެނެވިދާނެ. ޔާމީން. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ދަންނަވާލީ ތިހެން ކޮންމެ އިބާރާތެއްގެ ފަހަތަށް އަންނާނީ މިއިން ކޮންމެ މީހަކީ މުވައްޒަފެކޭ. އެކަމަކު މުވައްޒިފު ޑިފައިންކުރާއިރު އަޅުގަނޑުމެން ރައްޔިތުން މަޖިލީހުގައި މި ކުރަނީ މުވައްޒަފުންގެ މަސައްކަތްތޯ ތި ޤާނޫނަކު އަދި ނުބުނާނެ. އެހެންވީމާ، އެއީ އަޅުގަނޑަށް މި ޤާނޫނީ ގޮތުން ތަރުޖަމާ އެއް ހޯދަންޖެހޭ ކަމަކީ. އެހެންވީމާ، އަޅުގަނޑަށް ވެސް ރަނގަޅީ މިހާރު މުޤައްރިރު ތި ސަޖެސްޓުކުރެއްވި ގޮތަށް ކައުންސިލަރ ޖެނެރަލާ ނޫނިއްޔާ މިކަން ބަލާނެ ކޮންމެވެސް ބަޔަކު ބަލައިލާފައި އަޅުގަނޑުމެންނަށް އެނގި ތިބެގެން މިކަން ކޮށްލުން. ދެން އެ ގޮތަށް ނިންމަވައިފި ކަމަށް ވަންޏާ ހަމަ އަޅުގަނޑު އެއަށް ތާއީދު. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު މި ކައުންސިލް ޖެނެރަލްގެ ލަފާ ހޯދައިގެން ގެންނަ ގޮތަށް އަޅުގަނޑު އެޖެންޑާ އައިޓަމް ނިންމާލަން ކަމަށް. އާދެ، ޙަމްޒާ.

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ،  16 ވަނަ ރައްޔިތުންގެ މަޖިލީހުގައި ވެސް މަސައްކަތްތަކެއް ކުރެވުނު، މެންބަރުންނަށް ޕެންޝަން ދޭން. 10 އަހަރު މެންބަރުކަމުގައި ކޮށްފައި ތިއްބެވި މެންބަރުންނަށް ޕެންޝަނެއް ދިނުމަށްޓަކައި ޑްރާފްޓެއް އެކުލަވާލެވުނު. އެހެންނަމަވެސް އެ ޑްރާފްޓު ފަހުން ފްލޯ އަށް ނައިސް ނިމިގެން ދިޔައީ. އަޅުގަނޑަކަށް ޤަބޫލެއް ނުކުރެވޭ އަޅުގަނޑުމެން ރައްޔިތުންގެ މަޖިލީހުގައި މަސައްކަތްކުރާ މެންބަރުންނަކީ މުވައްޒަފުން ކަމެއް. ދެން ދައުލަތުން މުސާރަ ދިނުމަށް މުވައްޒަފުންނަށް، އެ މުވައްޒަފުންނަށް އޮންނާނެ އެއްބަސްވުންތަކެއް ވެސް. އެއްބަސްވުންތަކާއި އަދި އެ މުވައްޒަފަކު ކަންކަން ނުކުރީމަ ފިޔަވަޅު އެޅޭނެ ގޮތާއި މި ހުރިހާ ކަންކަމުގެ ތަފްސީލުތައް ވެސް ވާނެ. އެހެންވީމަ، އަދި ޚާއްޞަކޮށް 5 އަހަރު ދައުލަތުގެ މަޤާމެއްގައި މަސައްކަތްކުރާ މީހަކަށް ޕެންޝަނެއް ދޭކަށް އަޅުގަނޑަކަށް ނުވެސް ފެނޭ. އެހެންވީމާ، މި ކަންކަން މިހެން ހުރުމާ އެކު އަޅުގަނޑުމެން ޤަބޫލުކުރަންޖެހޭނެ ރައްޔިތުންގެ މަޖިލީހުގެ މެންބަރުންގެ މަސްއޫލިއްޔަތާ ގުޅޭވަރުގެ އުޖޫރަ އެއް އެ ބޭފުޅުންނަށް ލިބެންޖެހޭނެ. ދެން އެ އުޖޫރައަކީ މި ވަގުތު ވެގެން މި ދަނީ ޤައުމުގައި ހަމަ ރަނގަޅު އުޖޫރައަކަށް. ވީއިރު އަޅުގަނޑުމެން ދެކޭ ގޮތުގައި އެ ބޭފުޅުންގެ ކަންތައްތައް އެ ބޭފުޅުންނަށް ހަމަޖެއްސެން ވާނެ. އެހެންވީމާ، ޕެންޝަނެއް ރައްޔިތުން މަޖިލީހުގެ 5 އަހަރުގެ ދައުރެއް ނުވަތަ 5 އަހަރުގެ ދެ ދައުރު. މިސާލަކަށް 5 އަހަރު 4 ދައުރު ހޭދަކޮށްފައި ހުރި ބޭފުޅަކަަށް އަޅުގަނޑުގެ އެއްވެސް އިޢުތިރާޟެއް އަދި ނެތް ޕެންޝަނެއް ދިނުމަކަށް. އެހެންނަމަވެސް މިހާރު މި ގޮތަކަށް އަޅުގަނޑަށް ހަމަ ތާއީދުނުކުރެވޭ ވާހަކަ ދަންނަވަން. އަދި ހަމައެއާއެކު އަޅުގަނޑު ހަމަ ކަނޑައެޅިގެން ދެކޮޅުހަދަން ރައްޔިތުންގެ މަޖިލީހުގެ މެންބަރުންނަކީ މުވައްޒަފުން ކަމަށް. އެހެންވީމާ، އަޅުގަނޑު ދެކޭގޮތުގައި އެ ކައުންސިލް ޖެނެރަލް ކުރެ އަޅުގަނޑުމެން ލަފާ އަހަންޖެހޭ ކަމެއް ކަމުގައި ވެސް އަޅުގަނޑު ނުދެކެން. އެހެންވީމާ، އަޅުގަނޑު ހަމަ މި ގޮތަށް މި ވާހަކަ ދަންނަވާލަން. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ދެން އެހެންވީމާ، އަޅުގަނޑު ކައުންސިލް ޖެނެރަލަށް މަޖިލީހުގެ މެންބަރުންނަކީ މުވައްޒަފުންތޯ؟ އަޅުގަނޑުމެން މިތިބީ ވަޒީފާ އެއް ދީފައިތޯ؟ މިކަހަލަ ބައެއް ސުވާލު ކުރިމަތިކޮށްފައި އެ ބޭފުޅާގެ ޖަވާބާ އެއްކޮށް މި މައްސަލަ އަލުން ގެންނާނަން. އާދެ. ދެން އަޅުގަނޑު މި ދަނީ އެޖެންޑާގެ ދެން އޮތް އައިޓަމަށް. މި އައިޓަމަކީ މާލިއްޔަތު ކޮމިޓީއަށް އެޑްރެސް ކުރައްވާ އޭޝިޔާ މެނޭޖްމަންޓު ޕްރައިވެޓް ލިމިޓެޑުގެ މެނޭޖިންގ ޑިރެކްޓަރ ފޮނުއްވާފައި ވާ މައްސަލައެއް. ދެން މި މައްސަލައިގައި ހިމެނެނީ އެސް.ޓީ.އޯ އާއި އެސް.ޓީ.އޯގެ ވެރިންނާ ދޭތެރޭގައި ކުރައްވާފައިވާ ކޮރަޕްޝަނުގެ ތުހުމަތުތަކެއް. އެހެންނަމަވެސް އެ ތުހުމަތުތަކުގެ އިތުރުން ވެސް ބައެއް ސީރިއަސް މައްސަލަ މީގައި ހުރިކަން އަޅުގަނޑު ފާހަގަކުރަން. އޭގެތެރޭގައި އެސް.ޓީ.އޯ އަށް އޮތް ކޮންޓްރެކްޓެއް އެއަރޕޯޓްސް އޮތޯރިޓީ އަށް ޖެޓްފިއުލް ސަޕްލައިކުރުމަށް އޮތް ކޮންޓްރެކްޓެއް ގެއްލިގެން ދިޔައީ ރައީސުލްޖުމްހޫރިއްޔާގެ އޮފީހުގެ ފަރާތުން އެސް.ޓީ.އޯ އިން ހުށަހަޅާ އަގަކީ ކޮބައިތޯ އޮޅުންފިލުވުމަށްފަހު އެ އަގު އޭގެ ކޮމްޕެޓިޓަރަށް ކުރިން ދިނީމަ ކަމަށް މީގައި ތުހުމަތުކޮށްފައި އެބަ އޮތް. ދެން ހަމަ އެއާއެއްކޮށް މިހާރު ފޯނު އަޑުއަހަމުން ދާ ޒަމާނެއްގައި މިއީ ހަމަ ކުރެވިދާނެ ކަމެއް. ފޯނު އަޑުއަހާ މީހުންނަށް ބަޔަކު ބިޑަށް ލާ އަގު އަނެއް ބަޔަކަށް ދެވިދާނެ. އެކަން ވެސް ކުރެވިދާނެ. އެހެންވީމާ، މިއީ ވަރަށް ސީރިއަސް މައްސަލަ އެއް. ދެން ހަމައެއާއެއްކޮށް މީގައި އެ ތަނުގެ ބައެއް މުވައްޒަފުންނާ ކުރެވިފައި ހުރި މުޢާމަލާތްތަކާއި އަދި ސީދާ ޚުދު ރައީސުލްޖުމްހޫރިއްޔާ އާއި މި ބޭފުޅާއާ ކުރެވިފައި ހުރި މުޢާމަލާތްތަކާ އެއްޗެހި ވެސް އެބަހުރި. އެހެންވީމާ، އަޅުގަނޑު ހަމަ ތި ބޭފުޅުންގެ މަޝްވަރާއަކަށް މި ދަންނަވާލަނީ މި ސިޓީ މި ގޮތަށް އައިސްފައި އޮތީމަ. މިކަމާ ބެހޭ ގޮތުން އަޅުގަނޑުމެން ކަންތައް ކުރިއަށް ގެންދަންވީ ގޮތެއް. ރިޔާޟު ރަޝީދު.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ޢިއްޒަތްތެރި މުޤައްރިރު، އަޅުގަނޑަށް ފެންނަނީ މި މައްސަލައިގައި މިކަހަލަ ލިޔެކިޔުންތަކެއް ހުރީމަ މި މައްސަލަ ކޮމިޓީން ފަށައިގަތުމުގެ ކުރީގައި ކޮމިޓީގެ މުޤައްރިރު ހޯދަންޖެހޭ ބައެއް މަޢުލޫމާތުތައް ހޯދާ، މިކަން ޔަޤީންކުރުމަށްޓަކައި އަދި އެސް.ޓީ.އޯ އަށް އެއްޗެއް ލިޔަންޖެހިއްޖެ ކަމަށް ވަންޏާ އެކަން ކޮށްގެން އެ މަޢުލޫމާތުގެ އަލީގައި ނޫނިއްޔާ މިކަން ކުރިއަށް ގެންދެވޭނެ ކަމަށް އަޅުގަނޑެއް ޤަބޫލެއް ނުކުރަން. އެއީ ބޭފުޅަކު މި ތަނަށް މައްސަލައެއް ފުރަތަމަ ފޮނުވައިފި ކަމަށް ވަންޏާ އަޅުގަނޑުމެން އެ މައްސަލައެއްގެ ތަޙުޤީޤާ ހަމައަށް ދިޔުމުގެ ކުރީގައި އެކަން ރައްދުވާ ފަރާތުގައި ސުވާލުކޮށްލުމަކީ ނެތް ކަމެއް ނޫން. މި ކަމާ ބެހޭ ގޮތުން މިކަހަލަ މިކަހަލަ މައްސަލަތަކެއް މި ކޮމިޓީއަށް ހުށަހެޅިފައި އޮތީތީވެ މި ކަމާ ބެހޭ ގޮތުން މިވެނި މިވެނި މަޢުލޫމާތުތަކެއް ލިބޭނެ ގޮތެއް ހަމަޖައްސައިދިނުމަށް. އަޅުގަނޑަށް ހީވަނީ އެއީ ކަންނޭނގެ އެންމެ ޒިންމާދާރު އަދި އެންމެ ބުއްދިވެރި ގޮތަކަށް ވެސް ވެގެންދާނީ. އެ ކަރުދާސްތަކުގެ އަލީގައި އަޅުގަނޑުމެން މި މައްސަލައިގައި ކުރިއަށް ދާން ނިންމިއްޔާ. އެހެންނޫނިއްޔާ އެސް.ޓީ.އޯ ފަދަ ބޮޑު ކުންފުންޏަކާ ބެހޭ ގޮތުން ހަމަ ހުށަހެޅޭ ކޮންމެ މައްސަލައެއް އަދި އެހެން ކުންފުންޏަކުން ވެސް ހަމަ ހުށަހެޅޭ ކޮންމެ މައްސަލައަކީ މައްސަލައިގެ ޚުލާސާ ނޫންނަމަ މައްސަލައިގައި ހުރި ސާބިތު އަޅުގަނޑުމެންނަށް އެކަން ސާބިތުކުރެވޭ ވަރުގެ ސާފު ޑޮކިޔުމަންޓު ނެތި އަޅުގަނޑުމެން އެކަން މިދެންނެވި ގޮތަށް ބަލަންފަށައިފިއްޔާ އަޅުގަނޑުމެނަށް ވެސް އިތުރު އުނދަގޫތައް ކުރިމަތިވުމަކީ އެކަށީގެންވާ ކަމެއް. އެހެންވީމާ، އަޅުގަނޑަށް ފެނޭ މިހާރު މި ހުށަހަޅާފައި އޮތް މަޢުލޫމާތުތަކާ ގުޅުންހުރި ފަރާތްތަކުގައި އިދާރީ ގޮތުން މިކަން އަޅުގަނޑުމެން ސާފުކުރަން ބޭނުންވާ ކަމަށް އެ ފަރާތްތަކުގައި ދެންނެވުމަށްފަހުގައި މި މައްސަލައިގައި ކުރިއަށް ދާން. ދެން އުސޫލެއް ގޮތުން ކޮންމެހެން މި ތަނަށް ހުށަހަޅާ ހުރިހާ މައްސަލައެއްގައި ވޯޓެއް ނަގައިގެން މައްސަލަ ކުރިޔަށް ގެންދަން ފާސްކުރާކަށް ނުވެސް ޖެހޭ. އެހެންނަމަވެސް މިހާރު ރައްޔިތުންގެ މަޖިލީހުގެ ޤާނޫނުއަސާސީގެ 99ވަނަ މާއްދާ އިން ކޮންމެ ރައްޔިތަކަށް ވެސް މި އޮންނަނީ މި މަޖިލީހަށް ޝަކުވާ ނޫން ނަމަ ސިޓީ، ލިޔުން ފޮނުވޭ ގޮތަށް މި އޮންނަނީ. އެހެންވީމާ، އަދި އެ ފަރާތްތަކަށް އެ ކަމަށް ހިނގާފައި ވާ ގޮތް ބެލުމަށްފަހުގައި އެ ދޭންޖެހޭ ޖަވާބެއް ވެސް ދޭންެޖެހޭ. އެހެންވީމާ، އެ ގޮތުން އަޅުގަނޑުމެންނަށް މިކަން ކުރުމަށްޓަކައި މެންބަރުންނަށް އަދި އަޅުގަނޑުގެ ވެސް އަމިއްލަ ހިތްހަމަޖެހުމެއް އޮންނާނެ. މިދެންނެވި މަޢުލޫމާތު މުޤައްރިރު ހޯއްދެވުމަށްފަހުގައި މި މައްސަލައާ އެކުގައި ކުރިޔަށް ދާން ކަނޑައަޅުއްވައިފިއްޔާ. އެހެންވީމާ، އެ ގޮތަށް އަޅުގަނޑަށް ފެނޭ އެ ގޮތަށް މިކަން ގެންދަން. އެއީ މިހާރު މާ ބޮޑު ބަހުސެއް ކޮށްގެން މީގެން ފެންނަން މިހިރީ ހަމަ އެންމެ ފަރާތަކުން މި ކަމުގައި ބުނެފައި އޮތް ބުނުމެއް. އެހެންވީމާ، އޭގެ އަލީގައި އަޅުގަނޑުމެންނަކަށެއް މައްސަލަ އެއް  ބަލާ ތަޙުޤީޤެއް ނުކުރެވޭނެ. ތަޙުޤީޤެއް ކުރަން ވެއްޖެ ކަމުގައި ވަންޏާ ނޫނީ އިތުރަށް މިކަން ބަލާ ދިރާސާކުރަން ވެއްޖެ ކަމަށް ވަންޏާ މިއާ ގުޅުން ހުރި ދިމަދިމާއިން ހޯދަންޖެހޭ ބައެއް މަޢުލޫމާތު ހުރި ކަމަށް އަޅުގަނޑަށް ފެންނާތީވެ އެ ގޮތަށް އަޅުގަނޑު މުޤައްރިރަށް ދަންނަވާލަން ބޭނުން.

ރިޔާސަތުން ވާހަކަދެއްކެވުން:

އާދެ، އަޅުގަނޑު އިތުރަށް ހަމަ ފާހަގަކޮށްލަން އިނގޭތޯ މީގައި މި ޖިނާޢީ މައްސަލަތަކެއްގެ ތުހުމަތު ވެސް މީގައި އެބަހުރި ކޮށްފައި. މިސާލަކަށް އެސް.ޓީ.އޯގެ ބޭސްފިހާރަ ހަމަ ގަސްތުގައި ރޯކޮށްލާ އަންދާލީ ކަމަށް ވެސް މީގައި ބުނެފައި އެބަ އޮތް އިނގޭތޯ. އެއީ ޝިޕްމެންޓުތަކަށް އޯޑަރުކުރުމަށްފަހު އެ ޝިޕްމެންޓުތައް ނުލިބި، ޝިޕްމެންޓުތަކަށް ފައިސާ ދެއްކުމަށްފަހު އޮޑިޓުކޮށްފިއްޔާ އެ ތަނުން އެ ޝިޕްމެންޓުތައް ލިބުނު ކަމަށް ނުދައްކާނެތީ އެ ތަން ރޯކޮށްލީ ކަމަށް ރައީސުލްޖުމްހޫރިއްޔާ އަށް މެއި 27ގައި މި ބޭފުޅާ ލިޔުއްވާފައި އޮތް އިނގިރޭސި ބަހުން މިއޮތް ސިޓީ ގައި އެބަ އޮތް. އެހެންވީމާ، ވަރަށް ސީރިއަސް މައްސަލަތަކެއް މީގައި މި ހުރީ. ކޮރަޕްޝަނުގެ މައްސަަލަތަކުގެ އިތުރުން ސީދާ ހަމަ ޖިނާޢީ މައްސަލަތަކުގެ ވާހަކަ. ނަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ރިޔާސީ އިންތިޚާބު ބޭއްވުނު، ފުރަތަމަ ބޭއްވުނު ދުވަހު ދެއްތޯ ބޭސްގުދަން އަންދާފައި މި ވަނީ. އެހެންވީމާ، އަދި އެހެންނޫނަސް އޭގެ ކުރިން ވިޔަސް އޭގެ ފަހުން ވިޔަސް ހިނގާފައި ވާ މި ޒާތުގެ ހުރިހާ މައްސަލަތަކެއް ވެސް ބެލެންވާނެ. ދެން އެހެންނަމަވެސް އަޅުގަނޑަށް ހަމަ ޢިއްޒަތްތެރި މެންބަރު ރިޔާޟު ރަޝީދުގެ ވާހަކަފުޅަށް ތާއީދުކުރެވޭ. މިކަން އަޅުގަނޑުމެން ކުރަންވާނީ ޞައްޙަ މަޢުލޫމާތު ވެސް ލިބިގެން. ވަން ސައިޑު އޮފް ދަ ސްޓޯރީ އެއް ނޫން އަޅުގަނޑުމެންނަށް އަޑުއިވެންވާނީ ކީ. ދެން އެހެންވީމާ، މި ކަމާ ބެހޭ ގޮތުން އިތުރު ދިރާސާތަކެއް އަޅުގަނޑުމެން އެބަކުރަންޖެހޭ، ތަޙުޤީޤުތަކެއް ހިންގަން ނޫނަސް އެބަޖެހޭ. ދެން އަޅުގަނޑަށް ޤަބޫލުކުރެވޭ ގޮތުގައި އަޅުގަނޑަށް ޤަބޫލުކުރެވެނީ މި ތާގައި އަޅުގަނޑުމެން މިއަދު މި ނިންމާ ނިންމުމަކީ ރައްޔިތުންގެ ވަރަށް ގިނަ ބަޔަކު ހިއްސާވާ ޕަބްލިކް ލިމިޓެޑު ކުންފުންޏެއް މީ. އެހެންވީމާ ޕަބްލިކުގެ އިންޓްރެސްޓު ވެސް އަދި ސަރުކާރުގެ އިންޓްރެސްޓު ވެސް އަޅުގަނޑުމެން ހިމާޔަތްކުރަން ތިބި ބަޔަކީ އަޅުގަނޑުމެން. އެހެންވީމާ، މި މައްސަލަ ބަލަން އަޅުގަނޑަށް ފެންނަނީ ހަމަ. ވަރަށް ފުންކޮށް ބަލާ ދިރާސާކޮށް މި ކަމާ މެދު އަޅުގަނޑުމެންނަށް ފެންނަ ހުރިހާ ގޮތެއް އަޅުގަނޑުމެން ހާމަކުރަން، އެއްވެސް ކަހަލަ ފޮރުވުމެއް ނެތި. 

އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ވެސް ނަޝީދުގެ ވާހަކައަށް ވަރަށް ތާއީދުކުރަން. މި މައްސަލަ ބެލެންޖެހޭނެ. ދެން އަޅުގަނޑު ހިތަށްއަރަނީ އަޅުގަނޑުމެންނަކީ ދެން ތަޙުޤީޤުކޮށް މި ކަންކަން ކުރެވޭނެ ބަޔެއް ނޫނޭ. އެހެންނަމަވެސް ދެން ދިވެހިރާއްޖޭގެ ފުލުހުންނާ މިމައްސަލަ ހަވާލުކުރަން އަޅުގަނޑު ވެސް އެދެން. ދޫނިދޫ އަށް ގެންގޮސް ޢާއްމު އުސޫލުން މި ކޮރަޕްޝަން ކަންތައްތައް ބައްލަވާ ގޮތަށް މި ބޭފުޅުންގެ މި ތަޙުޤީޤުތައް ބައްލަވާ އަޅުގަނޑުމެންނަށް ރިޕޯޓެއް މި ކަމާ ބެހޭ ގޮތުން ދޭން. އެގޮތަށް މިކަން ގެންދަން އަޅުގަނޑު ވެސް ތާއީދުކުރެވޭ ވާހަކަ އަކީ ފެންނާތީވެ އަޅުގަނޑު އެ ގޮތަށް ހުށަހަޅަން މި ކޮމިޓީ އަށް. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑުވެސް ހިތަށް އަރަނީ މިކަހަލަ މައްސަލަތަކެއް ވަނީމަ ދެން އަދި މީގައި އެބަހުރި ބައެއް ކުންފުނިކުންފުނީގައި އިސްކޮށް މި އުޅޭ މީހުން ބައިވެރިވާ ޕްރައިވެޓު ކުންފުނިތައް ސަރުކާރުގެ ވަރަށް ގިނަ މިނިސްޓްރީތަކުންނާއި އެހެނިހެން ދިމަދިމާލުން ޕްރޮޖެކްޓުތައް ދިނުމާ މިކަންކަން އެބަ ހިނގައޭ. ދެން މިކަން ހިގަން ދިމާވާ ސަބަބަކީ ކޯޕަރޭޓު ގަވަރނަންސް ކޯޑެއް ނެތުމާއި ސަރުކާރުގެ ތެރެއިން މިކަންކަމަށް ޢަމަލުކުރާނެ އުސޫލެއް ނެތުމާއި މީ ހަމަ ޑިރެކްޓްލީ މާލިއްޔަތު ކޮމިޓީން އެކި ފަހަރު މަތިން މިނިސްޓްރީ އޮފް ފިނޭންސްގައި ދަންނަވައިގެން އެކަން އަދި މިހާތަނަށް ނުކުރައްވާ ހުރި ކަންކަން. ދެން އެ ވާހަކަ މިއަދު ހެނދުނު ވެސް ދެއްކުނު. އެއީ ކޯޕަރޭޓް ޕޮލިސީ ކޯޑެއް ކޯޕަރޭޓް ގަވަރނަންސް ކޯޑެއް ކަނޑައަޅަން. އެއީ ޤާނޫނެއް ނެތީމަ. ކޯޕަރޭޓް ގަވަރނަންސް ކޯޑެއް ނެތީސް އޭގެ ޖަވާބެއް އަޅުގަނޑުމެންނަކަށް ނުލިބޭ. އެހެންވީމާ، އަޅުގަނޑު ހިތަށްއަރަނީ ހަމަ ދެންމެ ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟު ހުށަހެޅުއްވި ގޮތަށް މި ކަމާ ބެހޭ މަޢުލޫމާތުތައް ގެންނަން ކަށްނޭނގެ އަޅުގަނޑުމެން އިސްކަންދޭންވީ. ހުރިހާ މަޢުލޫމާތެއް ގެންނަންފެނޭ ކޮންމެވެސް މުއްދަތެއް ކަނޑައަޅާފައި. ދެން މިގޮތަށް ޕްރައިވެޓް ކުންފުންޏެއްގެ ނަން ޖަހާ މިހެން ހުންނަ މީހުންނަށް ސަރުކާރުގެ ފަރާތުން ލިބިފައި ހުރި ޕްރޮޖެކްޓުތަކާ އެއްޗިހި ކަމަށް ވަންޏާ އޭގެ މަޢުލޫމާތު ވެސް ގެންނަންވީ. ގެނެއްސަ ކޮންމެވެސް ވަރެއްގެ ދިރާސާއެއްކޮށްފައި އަޅުގަނޑުމެންނަށް އޭގައި ކަންތައްތަކެއް ފެންނަ ކަމަށް ވަންޏާ އަޅުގަނޑަށް ތާއީދެއް އެހާ ބޮޑަކަށް ނުކުރަން މި ތަނުން ތަޙުޤީޤުތަކެއް ކުރާކަށް. އެކަމަކު އެސެސްމެންޓުތަކެއް ހަދާފައި ދެން އަޅުގަނޑު ހިތް ބުނަނީ ދެން ކޮމިޓީން ނިންމަވައިފި ކަމަށް ވަންޏާ މީގެ ރަނގަޅު ގޮތަކަށް ވާނީ ހަމަ އޭ.ސީ.ސީ އަށް ދިއުން ކަށްނޭނގެއޭ. އަޅުގަނޑުމެން މި ތަނުން ހުރިހާ ކަމެއް ބެލުމުގެ ބަދަލުގައި. އެހެންނަމަވެސް އޭ.ސީ.ސީ އަށް ފޮނުވުމާއި ނުފޮނުވުމާ މީ އެއްފަރާތަކުން ހުށަހަޅާފައި ހުރި މައްސަލަތައް. އެހެންވީމާ، ފޮނުވުމާއި ނުފޮނުވުމާ ދޭތެރޭގައި ގޮތެއް ނިންމަންވާނީ އަޅުގަނޑު ހިތަށްއަރަނީ މި ކަމާ ބެހޭ މަޢުލޫމާތުތައް ދެންމެ ރިޔާޟު ހުށަހެޅުއްވި ގޮތަށް އަދި ނޮޅިވަރަމް ދާއިރާގެ މެންބަރު ވެސް ތާއީދުކުރެއްވި ގޮތަށް މައުލޫމާތު ގެނެއްސަ ބަލައިލާފައި ކޮންމެވެސް ވަރެއްގެ އަޅުގަނޑުމެންގެ ދިރާސާއެއްގެ އަލީގައި ކަށްނޭނގެ. ދެން އަޅުގަނޑަށް ތާއީދުކުރެވެނީ އެ އެއްޗިހިތައް ފުރަތަމަ ގެނުވަން. ހުރިހާ މަޢުލޫމާތެއް ހަމަ ޑެޑްލައިނެއް ދީފައި ގެނުވަން ފެންނަނީ. 


ކުޅުދުއްފުށި އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މީގަ އަޅުގަނޑު ވެސް ޔާމީން އެ ވިދާޅުވި އެއްޗަށް ވަރަށް ބޮޑަށް ތާއީދުކުރަން. އަޅުގަނޑުވެސް ޤަބޫލުކުރާ ގޮތުގައި މީގައި އެބަހުރި އަޅުގަނޑުމެންނަށް ހޯދޭނެ ޑޮކިއުމެންޓުތައް. ކްރެޑިޓް ކާޑުގެ ބިލުތަކާއި އަދި އޭގެއިތުރަށް އެސް.ޓީ.އޯ ގުދަން އެނދިއިރުގައި އެ ތަނުގައި ހުރި ސްޓޮކާއި، އެ އޯޑަރކުރި ޝިޕްމެންޓު އެއަށް އިންކްލޫޑުވެފައިނަސް އަޅުގަނޑުމެންނަށް އިނގޭނެ މި ކަންތައްތައް ބެލީމަ. މީގައި އަޅުގަނޑުމެން އަތުން ހޯލްޑެއް ނެތި މީތި ދޫކޮށްލާފައި ކޮމިޝަނަކަށް ވައްދައިފިއްޔާ މީގެ ޞައްޙަކަމާ މެދުގައި ވެސް ސުވާލުއުފެދޭނެ ހެން އަޅުގަނޑަށް ވެސް ހީވަނީ. އެހެންވީމާ، ރިޔާޟު ރަޝީދު އެ ބުނުއްވި ގޮތެއް އެކަން ކުރުމަކީ ހަމަ އަޅުގަނޑަސް ވެސް ފެންނަ ކަމެއް. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު ތި ބޭފުޅުން ތި ވިދާޅުވަނީ މި ހުރިހާ މަޢުލޫމާތެއް ފުރަތަމަ ހޯދުމަށް. އެހެންވީމާ، އަޅުގަނޑު ސެކްރެޓޭރިއޭޓު މެދުވެރިކޮށް މީގައި ހުރި މައްސަލަތަކުގައި ލިސްޓެއް ތައްޔާރުކޮށްފައި އެ ކަމާ ބެހޭ ހުރިހާ ލިޔެކިޔުންތަކެއް ވަކި ސުންގަޑި އެއް ކުރިން ހޭންޑުއޯވަރކުރަން ދަންނަވާނަން. އެހެންވީމާ، އެ މަޢުލޫމާތުތައް ލިބުމަށްފަހު އެ މަޢުލޫމާތުތަކުގެ އަލީގައި މައްސަލަ ކުރިޔަށް ގެންދަން ބޭނުންވާ ގޮތެއް ނިންމުމަށްޓަކައި އަޅުގަނޑު މި ތަނަށް ގެންނަން ގޮތަށް މިމައްސަލަ ނިންމާލުމާ ދޭތެރޭގައި މިއަދު ނިންމާލުމާ ދޭތެރޭގައި އަޅުގަނޑު.. ނަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ޙަމްޒާ މި ވަގުތު މަޖިލީހުގެ ފްލޯގައި ވާހަކަފުޅު ދައްކަވަމުން ގެންދަވަނީ. ޙަމްޒާ ބޭނުންފުޅުވޭ މީތި އަޅުގަނޑުމެން ވަކި ގޮތަކަށް ނިންމާލުމުގެ ކުރީގައި އެއްޗެއް ވިދާޅުވަން. އެެހެންވީމާ، އަމާންކޮށް މި ކަންތައްތައް ވެސް އަޅުގަނޑުމެންނަށް ވެސް ގެންދެވޭނީ އެންމެންގެ އިންވޯލްމެންޓު ވެސް ލިބިގެން ކަމަށް އަޅުގަނޑަށް ފެންނަނީ. އެހެންވީމާ، ހަމަ ވާހަކަފުޅު ދައްކަވާފައި ޙަމްޒާ ވަޑައިގަންނަވާނެ އެނބުރި ކޮމިޓީ އަށް. އެހެންވީމާ، އޭރުން ނިންމާލުން އެހެން ޢިއްޒަތްތެރި މެންބަރުން އިޢުތިރާޟެއް ނެތިއްޔާ އަޅުގަނޑަށް ރަނގަޅު އެ ގޮތް. އެއީ ކޮންމެ ކަމެއް ވެސް ފައިޓަކަށް ނުގޮސް ނިމޭތޯ ބަލަންވެގެން. 

އަލިފުށި ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:

ޝުކުރިއްޔާ މުޤައްރިރު. ނަޝީދު ވިދާޅުވި ވާހަކަ އަށް އަޅުގަނޑު ހަމަ އެއްޗެއް އެޑުކޮށްލަން ބޭނުންވަނީ. އެއީ އެ ގޮތަށް މަޞްލަޙަތަށް ބައްލަވައިގެން އެކަން ކުރިޔަށް ގެންދަވަން ބޭނުން ކަމަށް ވަންޏާ އަޅުގަނޑުމެންގެ ވެސް އެހެން މެންބަރުން އެކިކަންކަމުގައި އެހެން އުޅުއްވާއިރު ހަމަ އެ ފުރުޞަތު އޮންނަންވާނެ ކަމަށް އަޅުގަނޑު ޤަބޫލުކުރަން. އެހެންވެ އެ ވާހަކަ ދަންނަވާލީ ރެކޯޑަށްޓަކައި. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ނޫން، މިހާރު އަޅުގަނޑަށް ހީވަނީ މި އޮތީ ގޮތެއް ނިންމިފަހެން އަޅުގަނޑުމެންނަށް. ދެން އެހެންވީމާ، މި އިޝޫގައި އަޅުގަނޑު ހުރިހާ މަޢުލޫމާތުތަކެއް ގެނެއްސަ ދެން ކޮމިޓީން ވަކި ގޮތެއް ނިންމާ ގޮތަށް ކުރިޔަށް ގެންދާނީ. ދެން އޮތީ އޮޑިޓަރ ޖެނެރަލްގެ މަޤާމަށް ނަންފުޅު ހުށަހަޅުއްވާފައިވާ މާފަންނު އާދިއްލީގޭ، ޢަލީ ރަޝީދު ޢުމަރާ އިންޓަރވިއުކުރާނެ ވަގުތެއް ކަނޑައެޅުން. އެ ވަގުތު ތި ބޭފުޅުން މިއަދު ނިންމާލަދެއްވުން އޭރަށް. މިހާރު އެންޓިކޮރަޕްޝަން ބޯޑުން ހުރިހާ މަޢުލޫމާތެއް ވެސް ހުންނާނީ ތި ބޭފުޅުންނަށް ފޮނުވިފައި. އެހެންވީމާ، ގަޑިއެއް ނިންމާލަދެނިކޮށް މިއަދު އެ ކަންތައް އަޅުގަނޑުމެންނަށް ނިންމާލަދެވިދާނެ. (ވަގުތުކޮޅަކަށްފަހު) 2:45 ލިބިދާނެ ވެނިސްޑޭގައި. ދެން މާދަމާރޭ 8:30. އޯކޭ. އެދެން ނޭނގެ އޮންނާނެ އިރެއް. އާދެ، ކޮމިޓީތަކުގެ ޖަލްސާތަކަށް އާދެވޭ ގޮތަށް އޮތީ. އާދެ، މާދަމާރޭ 8:30 އިރު ބާއްވާ ގޮތަށް.  

(ވަގުތުކޮޅަކަށްފަހު)

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އިތުރު މައްސަލައެެއްގެ ގޮތުގައި އަދި އަޅުގަނޑުމެންނަށް ސަބު ކޮމިޓީތަކެއް ވެސް ނަގައިގެން ގަޑިތަކެއް ވެސް ހަމަޖެއްސުމަށްފަހުގައި އަޅުގަނޑުމެންނަށް އެސް.އެމް.އެސް ވެސް ފޮނުއްވި. އަދި އިދާރީ ގޮތުން ކުރައްވަންޖެހޭ ކަންތައްތައް ކުރިޔަށް ގެންދާ ކަމަށް ވަނީ. އެހެންނަމަވެސް އަޅުގަނޑުމެންނަށް މިދޭތެރެއިން ކުރިމަތިވި މި ކަންތައްތަކާ ގުޅިގެން ނަފްސާނީ ގޮތުން އަޅުގަނޑު ވެސް މިހިރީ  އަސަރުކޮށްފައި. ދިމާވި ކަންތައްތަކާ ގުޅިގެން. މަޖިލިސް މެންބަރުންނަށް ނަފްސާނީ ގޮތުން. އެހެންވީމާ، މި ހަފްތާ ތެރޭގައި ސަބު ކޮމިޓީގެ މަސައްކަތްކުރަން އަޅުގަނޑަށް ވަރަށް ދަތި. އަޅުގަނޑު ބޭނުން ކުޑަކޮށް އަދި ހަމަޖެހިލަން ވަގުތުކޮޅެއް. އެއީ މިހާރު ނުނިދާތާ ވެއްޖެ 2 ހަފްތާ.  އެ އަޅުގަނޑުމެންގެ ގެ ގައިރީގައި ވެސް ކޮންމެވެސް ވަރަކަށް މީހުން އުޅޭ މިހާރު. އެހެންވެ ދަންވަރު ގަޑީގައި ވެސް. ފުލުހުން. އަޅުގަނޑުމެން ޤަބޫލުކޮށްގެން ހުންނަނީ އަޅުގަނޑު ބަލައޭ އެ އަންނަނީ. އެހެންވީމާ، އަޅުގަނޑަށް މިހިރީ ވަރަށް ބޮޑަށް އެކަމުގެ އަސަރުކޮށްފައި. އެހެންވީމާ، ސަބް ކޮމިޓީގެ މަސައްކަތް މިދިޔަ 2 ހަފްތާތެރޭގައި ވެސް މަސައްކަތް ނުކުރެވި ގޮއްސަ އޮތީ. އެހެންވީމާ، އަލުން އެ މަސައްކަތް ނޯޓިސް އަޅުގަނޑުމެންނަށް ފޮނުވުމުގެ ކުރީގައި އަޅުގަނޑުމެން ޑިސްކަސްކޮށްފައި އަލުން ފަށައިގަންނަން އަޅުގަނޑަށް ހަމަ އެދެން. އެއީ ކުއްލިއަކަށް އެސް.އެމް.އެސް އައިމަ އަޅުގަނޑަށް ތަންކޮޅެއް އުނދަގޫ ހަމަ ޓަސް ލާފައި މިހާރު ކޮމިޓީ އަށް އަންނަން. އެކަމަކު އަޅުގަނޑުމެން މިއަންނަ ހަފްތާ އިން ފެށިގެން ސަބު ކޮމިޓީތައް މަސައްކަތް ފަށާނެ. އެހެންވީމާ، އެ ގޮތަށް ނޯޓިސް އެއް އަޅުގަނޑުމެންނަށް ދިނުމަށްފަހުގައި ކޮމިޓީތައް ކުރިޔަށް ގެންގޮސް ދިނުމަކީ އަޅުގަނޑު އެދޭ ކަމެއް. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ހަނދާންވާ ގޮތުން ވެއްޖިއްޔާ އަޅުގަނޑު ދަންނަވާލާފައި އޮންނާނެ އޮޑިޓަރ ޖެނެރަލްގެ ނަންފުޅު އިވެލޭޓުކުރެވެމުން ދާއިރު އަޅުގަނޑު ބަލައިލަން ބޭނުންވެއޭ އޭ.ސީ.ސީގައި ޢަލީ ރަޝީދު ޢުމަރު ހުންނެވި ދުވަސްވަރު އެސް.ޓީ.އޯއާ ބެހޭ އެއްވެސް މައްސަލަ އެއް ވަދެގެން އެކަން ނުބެލި އޮތްތޯ ނޫންތޯ. އެހެންވީމާ، މިހާރު ފޮނުއްވާފައި ހުރި މަޢުލޫމާތުތަކުގެ ތެރޭގައި އެ މަޢުލޫމާތެއް ނެތް. އެހެންވީމާ، އަޅުގަނޑު ބޭނުންވޭ އެ މަޢުލޫމާތު ބަލަން އިނގޭތޯ. އެ މަޢުލޫމާތު ހަމަ އޭ.ސީ.ސީ އަށް ލިޔުއްވައިގެން އޭނަގެ ޓެނިއުވަރގައި އެސް.ޓީ.އޯގެ މައްސަލަތައް އައިސްގެން ބެލިފައި ހުރިތޯ ނޫންތޯ. އެއަށް ހަދާފައި ހުރީ ކިހިނެއްތޯ އަޅުގަނޑު ބޭނުންވޭ އެ ޖަވާބު މި އިންޓަރވިއު ކުރުމުގެ ކުރިން. 

ރިޔާސަތުން ވާހަކަދެއްކެވުން:

އާދެ، ކުރީ ދުވަހު އެ ވާހަކަ ދަންނަވާލެވުނު އެ ބޭފުޅުންނަށް. އެ ބޭފުޅުން ވިދާޅުވީ އެ ދުވަހު ވަޑައިގެންނެވި 2 ބޭފުޅުންނަކީ އިންތިޤާލީ ކޮމިޝަންގެ މެންބަރުންނެއް ނޫނޭ. އެކަމަކު އިންތިޤާލީ ކޮމިޝަންގައި މެންބަރަކަށް ހުންނެވި ބޭފުޅަކު އެބަ ހުންނެވިއޭ، ހަމަ ކޮމިޝަން މެންބަރެއްގެ ގޮތުގައި މިހާރު ވެސް. ޙިލްމީ. އެހެންވީމާ، އެ ބޭފުޅާ އެ ވަގުތު ރާއްޖެ އިން ބޭރުގައި ވަޑައިގެން ހުންނެވީ. އެހެންވީމާ، އެ ބޭފުޅާ ވަޑައިގެންނެވީމަ އެއަށް ޖަވާބެއް ދެއްވާނަމޭ. އަޅުގަނޑު އޭތި ފްލޯއަޕްކޮށްލާނަން. ދެން އެ ބޭފުޅާ ހާޒިރުވެވަޑައިގެން އެއްޗެއް ބުނެލަން ބޭނުން ވަންޏާ އެ ފުރުޞަތު ވެސް އަޅުގަނޑުމެންނަށް މާދަމާގެ ޖަލްސާގައި އެރުވިދާނެ. ޙަމްޒާ.

ބިލެއްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

އާދެ، މިހާރު އޭޝިޔާ މެނޭޖްމެންޓުގެ ފަރާތުން މީގެ ބޭފުޅަކު ހުށަހަޅުއްވާފައި މައްސަލައާ ގުޅޭ ގޮތުން. އަޅުގަނޑު ދަންނަވާލަން ބޭނުންވަނީ މިހާރު އެއްޗިހި ތަރުތީބުކޮށް ލިޔުންތައް މި ގެންނަވަނީ ކޮން އުސޫލަކުންތޯއޭ. އަޅުގަނޑު ހިތަށްއަރައޭ. ބައިވަރު މަސައްކަތްތައް، މި ވެސް ހަމަ ބަލަންޖެހޭ ކަމެއް. އަޅުގަނޑު ޤަބޫލުކުރަން. އެކަމަކު މިސިޓީ މި އޮތީ 29 ޖޫން 2010 ގައި ލިބިފައި. އޮތުމާއެކު މި ކަންތައް. ދެން މި މައްސަލަ ފޮނުއްވަންވީ ނޫންތޯ މިނިވަން މުއައްސަސާތަކާ ބެހޭ ކޮމިޓީ އަށް. އަޅުގަނޑުމެންގެ ޙަޤީޤީ މަސައްކަތް އަޅުގަނޑުމެންނަށް ނުވޭ. މިހާރު އެއްވެސް އެހެނިހެން ވާހަކައަކީ ކުރަންޖެހޭ މުހިއްމު މަސައްކަތްތައް ނުކޮށްހުރެ ކޮމިޓީގެ ވަގުތުތައް. އަޅުގަނޑުމެންނަށް ކޮމިޓީގެ މަސައްކަތްތައް ރޭވިފައި އޮންނަ ގޮތުންނާއި ދިމާވެފައި ހުރި ބައެއް ކަންތައްތަކުގެ ސަބަބުން ނުގެންދެވޭ. ދެން އަޅުގަނޑު އަޅުގަނޑު ހިތަށްއަރާ ކޮބައިތޯއޭ އަސްލު މީގެ ޕޮއިންޓަކީ. އެހެންވީމާ، އަޅުގަނޑު ހުށަހަޅަން މި މައްސަލަ މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން. ފޮނުވާ އެ ތަނުން މި މައްސަލަ ބަލާ އެންޓިކޮރަޕްޝަނަށް މި މައްސަލަ ފޮނުވާ ނުވަތަ މި ކަންތައް އަޅުގަނޑުމެން މި ހުރިހާ ކޮރަޕްޝަނުގެ ކަންތައްތައް ބަލާ އަޅުގަނޑަކަށް ހިއެއް ނުވޭ މި ކޮމިޓީން ކުރަންވާ މަސައްކަތްތައް ކުރެވޭނެހެނެއް. އެހެންވީމާ، އަޅުގަނޑަށް ފެންނަނީ ސީދާ މި މައްސަލަ އެންޓި-ކޮރަޕްޝަން އެޖެންސީ އަށް ފޮނުވާލަން. 

ރިޔާސަތުން ވާހަކަދެއްކެވުން:

އާދެ، އެ މައްސަލައިގައި ކޮމިޓީން ވަނީ ގޮތެއް ނިންމާފައި. އާދެ، އެހެންވީމާ، އެހެން އިތުރުކަމެއް ނެތް ކަމަށް ވަންޏާ އަޅުގަނޑު މިއަދު ޖަލްސާ ނިންމާލަނީ. ޝުކުރިއްޔާ ވަޑައިގެން ހުރިހާ ބޭފުޅުންނަށް. 

